
Frá skólastjóra  
Ágætu lesendur 
     Í febrúar 2007 gerðu Rannsóknir & greining könnun á 
meðal nemenda á miðstigi. Reynt var að meta hagi og 
líðan nemenda á þessu aldursbili. Niðurstöður eru athyglis-
verðar. Þjónustumiðstöð miðborgar og Hlíða hefur hvatt 
skólastjóra á svæðinu að koma upplýsingum úr þessari 
könnun til foreldra með einum eða öðrum hætti. Við mun-
um fara þá leið að koma á kynningu fyrir foreldra í maí-
mánuði. Það er sjálfsagt misjafnt hvað vekur athygli úr 
þessari könnun en niðurstöður eru til fyrir landið í heild, 
Reykjavík og sérstaklega fyrir Háteigsskóla. Niðurstöð-
urnar eru birtar á um 95 myndum í meginskýrslunni og 
fjalla þær um líðan barna í 5., 6. og 7. bekkjum, samband 
við foreldra og fjölskyldu, vini, stríðni, nám og skóla, íþrótta- 
félags-, og tómstundastarf, lestur, miðla og tækjaeign. 
10.829 börn tóku þátt í könnuninni. Rúmlega 60% barn-
anna segja að mjög eða frekar mörgum finnist þau vera 
skemmtileg. Um 70% barna á miðstigi finnst þeim þau 
vera passleg þegar spurt er um hvort þau eru of feit/mjó 
eða passleg. Um tvö til þrjú prósent hafa gert eitthvað ný-
lega af því að þau voru reið. Þarna er örlítill munur á milli 
drengja og stúlkna. Þannig virðast ögn fleiri drengir verða 
reiðari en taka verður fram að þetta er mjög lítið hlutfall 
sem fullyrðir þetta. Miklum meirihluta barna líður vel. Það 
sem vekur athygli er að um 20% drengja og stúlkna átti 
erfitt með svefn næstu sjö daga á undan könnuninni. 
Þegar svo tækjaeign er skoðuð veltir maður því fyrir sér 
hvort að tækin haldi vöku fyrir börnunum. Það er af 
mörgu að taka en ef við skoðum hlutskipti drengja í 7. 
bekk þá kemur í ljós að 76% eiga sjónvarp, 58% eiga 
DVD, 85% eiga leikjatölvu, 48% tölvu, 30% vefmyndavél 
og 88% farsíma. Ég tek það fram að ég er að vitna í 
heildarskýrsluna fyrir landið en ekki Háteigsskóla. Tækja-
eign stúlkna í 7. bekk er talsvert minni en þó eiga fleiri 
stúlkur en drengir farsíma í þeim árgangi. Tæplega 80% 
stúlkna í 5. bekk eiga farsíma og drengirnir fylgja fast á 
hæla þeim. Um 50% barna á miðstigi horfa á sjónvarp eða 
vídeó í ½ til 1 klst. á dag nema stúlkur í 5. bekk en um 
62% þeirra horfa á sjónvarp eða vídeó í ½ til 1 klst. Um 
30% horfa á sjónvarp í 2 til 3 klst. í 5. og 6. bekkjunum en 

40% 7. bekkinga horfa á sjónvarp og vídeó í 2 til 3 klst. á 
dag. Hvað sem um þessar niðurstöður má segja eða hversu 
menntandi þessi iðja er þá er ljóst að tækjaeign er mikil og 
þessi tækjaeign tekur tíma frá börnunum. Hér er ekki mögu-
leiki á því að meta hvað hefur áhrif á hvað í þessu efni. Til 
dæmis hef ég spurt mig að því og miðað við þessar upplýs-
ingar hvort að börnin séu ekki að einangrast inni í herbergj-
um sínum fullum af tækjum. Svo má þá spyrja hvað þau 
nota mikinn tíma til annarra tómstunda og íþróttaiðkana. 
Slíkum spurningum er hægt að svara á kynningarfundi 
með foreldrum. Sem og öðrum sem brenna á fólki. Hér er 
efniviður til umræðu um það sem ég kalla lífsstíl barna á 
miðstigi og þá spyrja sig um leið hvort að þessi lífsstíll sé 
þeim hollur og góður og búi þau vel undir framtíðina.  
     Þetta eru alvarlegar vangaveltur en gleymum því ekki 
að börnunum líður vel en við þurfum kannski bara að 
hugsa um að gera hlutina öðruvísi og kannski betur, bæði 
skólinn og foreldrar. Skýrslan er góður efniviður til mikil-
vægrar umræðu um börn í því samfélagi á jörðinni þar 
sem mest velmegun ríkir. 
Gleðilegt sumar,  
Ásgeir Beinteinsson, skólastjóri 

 

Vorhátíð Háteigsskóla 
Laugardaginn 17. maí sér foreldrafélagið um hina 
árlegu vorhátíð í Háteigsskóla. Mikið verður um dýrðir 
þennan dag, bæði úti og inni og eru allir beðnir um að 
taka daginn frá. Nánari upplýsingar verða sendar 
síðar. 

    Friður og ró 
    Sumarið er komið. 
    Elsku móðir mín, 
    dimmur himinn farinn 
    og sólin rís upp. 
    Dýrin eru úti, 
    elsku móðir mín. 
    Himinn rís ekki eins dimmt, 
    öllu er óhætt hjá mér 
    í góðu veðri, 
    hjá mér.  

     Þórhildur Bryndís Guðmundsdóttir, 3. bekk 

Góðgerðardagar á unglingastigi 
Í verkhring á unglingastigi hafa verið í gangi góðgerðar-
dagar. Markmiðið með þeim er að nemendur láti eitthvað 
gott af sér leiða. Það var gert á ýmsa vegu. Haft var sam-
band við mörg góðgerðarfélög og aðra staði og voru 
sumir tilbúnir að taka á móti okkur og þiggja aðstoð en 
aðrir ekki. Nemendur fengu fyrirlestur frá Rauða 
krossinum um hjálparstarf og síðan var farið víðsvegar út 
um bæ í verkefnin.  
Þau verkefni sem voru í gangi voru eftirfarandi: 
• Leikskólarnir Nóaborg, Stakkaborg, Klambrar og Sól-

borg heimsóttir. Þar fóru nemendur í leiki við börnin 
ýmist úti eða inni. 

• Heimsókn í Hjálparæðisherinn. Samtökin voru kynnt 
og aðstoðað við að flokka föt. 

• Félagsmiðstöð aldraðra í Bólstaðarhlíð heimsótt og 
spilað við eldri borgarana. 

• Farið í útileiki með nokkrum af yngri bekkjum 
Háteigsskóla og Frístund. 

• Heimsókn í Amnesty International. Þar fengu 
nemendur kynningu á starfseminni og hjálpuðu til við 
að skrifa bréf. 

• Heimsókn til Hjálparstofnunar kirkjunnar. Þar kynntust 
nemendur starfseminni og hjálpuðu til við að líma á 
söfnunarbauka. 

• Farið í Fjölskylduhjálp Íslands. Starfsemin var kynnt og 
nemendur hjálpuðu til við að pakka inn matvörum. 
Fylgst var með úthlutun matar. 

Þetta hefur verið afar skemmtilegt verkefni og nemendur 
hafa staðið sig með sóma hvar sem þeir hafa verið. Vart 
hefur mátt sjá hvorir skemmta sér betur börnin á 
leikskólunum eða nemendur unglingastigs og í 
heimsóknunum hafa nemendur sýnt dugnað og áhuga. 
Gaman væri ef slíkir dagar væru komnir til að vera. 
      F.h. verkhrings á unglingastigi,      Svava Arnórsdóttir. 

Frá félagsmiðstöðinni 105 
Sumarið er komið í bæinn. Það voru unglingar úr Háteigs-
skóla sem sungu það inn, á sumarhátíð á Klambratúni 
með laginu „Lífið er yndislegt“. Kynnar hátíðarinnar voru 
einnig ungmeyjar úr Háteigsskóla og stóðu sig stórkost-
lega, töluðu hátt og skýrt, voru léttar og skemmtilegar og í 
dásamlegum sumarkjólum. Ég er að tala um 9. bekking-
ana; Svönu Dís og Brynju söngfugla, og Maríu og 
Berglindi kynna. Við í félagsmiðstöðinni 105 vorum afar 
stolt af þessum meyjum. Það sem stendur upp úr þegar 
við lítum aðeins til baka um hvað við höfum boðið upp á 
af skipulagðri dagskrá, má nefna stelpu- og strákakvöldin, 
en við fengum glæsilega gesti í spjall og höfðum hollustu 
fordrykki og voru bæði kvöldin hin glæsilegustu. Ungling-
arnir skreyttu fyrir kvöldin og var stelpukvöldið sérstaklega 
fagurlega skreytt. 10. bekkingar fengu sína náttfatanótt í 
skólanum og sváfu og vöktu eins og englar 11. apríl. 
Þegar þetta er ritað, á öðrum sumardegi, erum við að 
undirbúa eina metnaðarfyllstu uppákomu þessa vetrar 
sem verður í kvöld, föstudagskvöldið 25. apríl. Þetta er 
stuttmyndahátíðin Hilmarinn, nefnd í höfuðið á Hilmari 
Oddssyni kvikmyndaleikstjóra. Hilmar var í gamla Æfinga-
skólanum, býr hér í nágrenninu og er einn af okkar 

virtustu kvikmyndagerðarmönnum svo þetta er ákaflega 
heimilislegt og heimsborgaralegt. Hilmar verður í dóm-
nefnd hjá okkur, ásamt Erlu kennara í Háteigsskóla og 
Maríu Lilju sem er í kvikmyndaskóla Íslands og starfar í 
félagsmiðstöðinni .is. Í ár eru sex myndir sem keppa um 
að fá fagra farandstyttu. Besta myndin verður valin, best 
klippta myndin og besta handritið. Þeir sem skráðu sig til 
keppninnar var boðið upp á námskeið í handritagerð og 
klippingu. Að öllum ólöstuðum er ekki annað hægt en að 
hrósa sérstaklega og í hástert honum Daníel í 9. bekk sem 
kom með þessa hugmynd og hefur verið potturinn og 
pannan í þessari uppákomu síðan, verið sómi og skjöldur 
verkefnisins. Því er ákveðnu hámarki náð í kvöld, enda 
verður rauður dregill og spariklæðnaður og fín umgjörð um 
hátíðina. Framundan er auðvitað próflestur unglinganna 
svo dagskráin okkar fram til vorsins verður lágstemmd. Við 
ætlum að nota góða veðrið til að vera utandyra s.s. í 
kubbum og körfu o.s.frv. Bæklingur með dagskránni til 
vorsins hefur verið dreift til unglinganna og fer svo inn á 
heimasíðuna okkar; kampur.is sjá 105. Þar eru einnig 
myndir af unglingunum okkar við ýmsa skemmtan. Það er 
lokað í sumar í félagsmiðstöðinni og síðasta kvöldið 
verður hátíð á Ylströndinni. En nánar um það allt síðar. 
          Bestu kveðjur úr 105, Hrefna. 

 

Að fjallabaki 
Undanfarin ár hefur árgangur 1993 farið í vel heppnaðar 
haustferðir að Laugalandi í Holtum. Haustferðin að þessu 
sinni verður helgina 29. ágúst til 1. september 2008 og 
verður þriggja nátta gistiferð. Lagt verður af stað frá Há-
teigsskóla eftir skóla föstudaginn 29. ágúst og verður gist 
fyrstu nóttina að Laugalandi. Bekkurinn þekkir orðið vel til 
á Laugalandi en þar gefst tækifæri til að hrista hópinn 
saman eftir sumarið og eiga saman góða stund þar áður 
en lagt verður af stað í hina eiginlegu hálendisferð. 
Laugardaginn 30. ágúst verður farið að Landmannahelli 
og Landmannalaugum og farið í stutta göngu í ægifögru 
umhverfi og tækifæri verður að skreppa í bað í náttúrulegu 
umhverfi í Landmannalaugum. Síðan verður grillveisla um 
kvöldið. Á sunnudeginum verður gengið frá Landmanna-
laugum að Landmannahelli sem er mjög falleg stikuð 
gönguleið og að því loknu verður aftur grillveisla og kvöld-
vaka. Á mánudeginum 1. september verða skoðaðir falleg-
ir staðir á leiðinni til Reykjavíkur en komið verður til baka 
síðdegis þann dag. Frí verður í skólanum þennan mánu-
dag. Allir nemendur í árganginum eru hvattir til að skrá sig 
í þessa skemmtilegu hálendisferð í haust og foreldrar eru 
sérstakleg hvattir til að koma með í ferðina og ganga með 
krökkunum. Eitt af markmiðum með þessari ferð er að 
krakkarnir og foreldrar skemmti sér saman og kynnist bet-
ur innbyrðis og kynnist einnig ægifagurri náttúru Íslands. 
Að auki ætla nemendurnir, foreldrarnir og e.t.v. kennarar að 
hittast á laugardegi í vor og ganga saman á Esjuna. 

Ferðanefnd og bekkjarfulltrúar 
 

 
 �          Spakmæli mánaðarins:           

Sá sem stjórnar skapi sínu 

er meiri en sá sem vinnur borgir. 

 


